
ATLØYS VENNER


ÅRSMELDING 2007
2007 har vore nok eit godt år for Atløy. 

Året starta i Dåfjorden, der dekket i gangane vart rive ferdig. Strekkplater og vinkel frå aktervegg i maskinrom og heilt bak på casingen er skifta. 8 nye bordgangar (kvistfri furu frå Kaupanger), 4 på kvar side,  er lagt ned i gangen og inne i salongen. Ståldørkane på toaletta er skifta, og ny støyp og skipsflis er på plass. Toalettrør er skifta/reinska. 20/2 bar det til Hardanger Fartøyvernsenter for arbeid med innreiinga i damesalongen. Nye puter er laga, trappa på plass, garnering og ventilar klar og dørkane ferdig. No gjenstår skott, overflater og himling. 17 nye rekkesepter er støypte på  Kverneland, formene er våre. Båtdekket er skrapa reint for bek og sot, det meste er drive oppatt og beka på nytt, skrapa igjen og til slutt olja. Tilbake i Florø 11/5 vart det sandblåsing av stormasta og rundt lukekarm før sesongen starta med tradisjonell vennetur til Kalvåg 17de mai.
Maskindagboka fortel  at maskina har gått XXX timar denne sesongen, og dette heilt utan problem av noko slag bortsett frå knekt registerkjedelås grunna ny kjede / gamle hjul. Vanleg vedlikehald er utført gjennom driftssesongen, før vi 5/10 gjekk til Rubbestadneset for å skifte 6 hjul på registeret. Etter 8 dagar gjekk vi vidare til Dåfjorden for å sjekke bankelyd i hylsa. Det viste seg at propellakslingen mått skiftast, då flensen og akslingen hadde rive seg. Grunnen til dette er at den vart dreia av 60 mm då ny pakkboks vart laga og montert i 2004. Dette gjorde at flensen losna frå akslingen, og denne vart sliten. 
Arbeidet vart omfattande og dyrt sjølv om Wärtsilla igjen har vist storsinn med å sponse ny, sertifisert aksling. Det var dugnadsfolk i arbeid i 3 månadar i Dåfjorden. ”Alt ” måtte ut, og ny aksling (150 mm lenger) vart montert. I tillegg er mellommaksling og trekkstang kappa med 120 mm. Til overmål viste det seg at den nye akslingen var 5 mm for lang etter montering, så jobben måtte takast på nytt etter ny maskinering! Likevel kan vi være svært glade for at dette skjedde midt på vinteren og ikkje i mai. Då hadde vi truleg mist ein heil sesong. Vi miste likevel plassen i køen ved Hardanger Fartøyvernsenter, og må derfor tilbake hausten 08 for sluttføring av akterskipet.
Styret har hatt 2 møter gjennom året. Vi har hatt 2 medlemsturar, ein til Göteborg og den tradisjonelle turen 17de mai. Heimesida har ikkje vore oppdatert, og det er utsendt 1 medlemsinfo pr post.
ØKONOMI

Økonomien i laget er god, og vi har ikkje gjeld. Totalt hadde Atløys Venner inntekter på like over 300.000 som skriv seg frå sal om bord, kontingentar og tilskot. Etter fråtrekk for utgifter set vi at med om lag 100.000,- netto som disponerast av årsmøtet. Dette er etter at vi har ytt direkte tilskot på i overkant av 40.000,- til restaurering forutan reklameutgifter på ca 20.000,-. 
Alle inntekter og utgifter til drifta av båten, vedlikehald og restaurering går over A/L Atløy sin rekneskap. 

DUGNAD 

Då Atløy har vore mykje vekke på verkstad er dugnaden noko mindre enn 2006. Sjølv om 2 til 3 medlemmer til ei kvar tid er om bord under verkstadopphald, vert det langt færre hender. Bortsett frå turen til Oslo/Göteborg har vi heller ikkje hatt så mange langturar.

I driftssesongen kan likevel mannskap være ombord vekevis i strekk, særleg når vi er i Bergen og på Fjordaferd. Pr. 31.12. fordeler dugnaden det seg slik; 


Vedlikehaldsarbeid ombord


3.612,0 timar


Mannskapsdugnad



3.915,0 timar


Møter, rekneskap, sal og administrasjon
846,0 timar


Totalt





8.373,0 timar

Utover arbeid på verft er det ikkje betalt arbeidspengar til drift eller vedlikehald. Ein stor innsats er utført under verkstadopphald og fleire bur framleis nesten fast om bord gjennom vinteren når båten er borte frå Florø.
TURAR 

Etter sesongstart 17/5 og nokre turar i Florabassenget bar det til Solund for køyring av Fylkesutval med gjester. Fjordaferd til Nordfjord kunne vi ikkje ta på oss i år, og den vart derfor avlyst. Deretter bar det til Bergen, før retur til Florø rundt Sildebordet og hektisk køyring. Det vart også tid til ei internasjonal vigsle om bord, Nostalgia og diverse anna før turen gjekk 14 dagar til Oslo og Göteborg på ein uforgløymeleg tur i samsegling med Granvin frå Leirvik og Børøysund frå Kragerø.  Tilbake i Florø vart det mellom anna Kystmatfestival, Ungdomslandslaget i fotball og Sognetur med INC før sesongen vart avslutta med Fjordaferd. 
OPPSUMMERING 


Verdien av dugnad utført av Atløys Venner ligg godt over 2.700.000,-. Timesatsen er sett til 175 kroner for vanleg arbeid, og 350 kroner for arbeid som erstattar hjelpearbeidar på verft/lønna sertifiserte sjøfolk. Atløy kunne ikkje segle inn omlag 560.000 utan vår frivillige innsats. Atløys Venner har i år overført om lag 40.000,- i direkte tilskot til A/L Atløy, ”lurt” unna ca 100.000,- til seinare høve, og ytt omlag 30.000,- via annonsering og mat til mannskap. 
Arbeidet går bra, og miljøet er framifrå. Restaureringa held fram, og forholdet til Riksantikvar, Skipskontroll og andre faglege instansar er godt. Båten er i betre stand enn på svært mange år, vi er ikkje i gjeldsfengsel og kjenner ingen større svakheiter med båten. 

Florø 04.03.2008
Sander Ødelien 

Atløys Venner har som formål å drive M/S Atløy og halde henne i Florø. Vi samarbeider A/L Atløy og Kystmuseet i Sogn og Fjordane. Alt arbeid er på dugnadsbasis.


